
SiddhAntaratnAkara Strotram or Shridhara Sandeshah

સિદ્ધાન્તરત્નાકરસ્ત્રોત્રમ્ અથવા શ્રીધરસન્દેશઃ

મોક્ષાનન્દનિધિં  સુશાન્તિનિલયં ભ્રાન્તિચ્છિદં જ્ઞાનદં
સંસારાર્ણવતારકં મુનિસુતં વેદાન્તવેદ્યં વિભુમ્ ।

ભૂમાખ્યેયમનન્તવીર્યમતુલં મોક્ષાર્થિનાં   જીવનં
વન્દે શ્રીધરસદ્ગુરું ભવહરં સિદ્ધાન્તરત્નાકરમ્॥ ૧॥

ધર્મોદ્ધારધુરીણમદ્ભુતમહો ધર્મધ્વજં ધ્યાનિનં
ધ્યાનેનોદ્ગતશુદ્ધબુદ્ધિમભયં ધર્મિષ્ઠગેયં   સદા ।

વેદાન્તામ્બુધિમન્દરોદ્ભવસુધાવાઙ્માધુરીધારિણં
વન્દે શ્રીધરસદ્ગુરું ભવહરં સિદ્ધાન્તરત્નાકરમ્॥ ૨॥

સદ્બોધામૃતવર્ષિણં   સુખઘનં કામેભ-પઞ્ચાનનં
અજ્ઞાનાન્ધતમોવિદારણપટુશ્રેષ્ઠપ્રભાભાસ્કરમ્ ।

માયારણ્યવિનાશનોદ્યતમહાપ્રજ્વાલદાવાનલં
વન્દે શ્રીધરસદ્ગુરું ભવહરં સિદ્ધાન્તરત્નાકરમ્॥ ૩॥

સદ્ભક્તાન્તરમોહસર્પગરુડં ત્રૈતાપ-ચન્દ્રોદયં
સંસારામ્બુધિકુમ્ભજં શુભતમં ભક્તેષ્ટકલ્પદ્રુમમ્ ।

પ્રારબ્ધોદ્યત-મોહવિઘ્નઘનભિદ્વાયું પ્રચણ્ડં પરં
વન્દે શ્રીધરસદ્ગુરું ભવહરં સિદ્ધાન્તરત્નાકરમ્॥ ૪॥

સ્વાજ્ઞાનસ્થિતવિશ્વમેવમખિલં જીવેશબન્ધાર્દિતં 
મત્વા દુઃખમતીવ સંસરણતઃ સોઽધ્વશ્રમાર્તં યતઃ ।

વિશ્વસ્યોદ્ધરણાર્થમેવ હિ મુદા તદ્બ્રહ્મરૂપાદિકં
વન્દે શ્રીધરસદ્ગુરું ભવહરં સિદ્ધાન્તરત્નાકરમ્॥ ૫॥

જ્ઞાનવૈરાગ્યમૈશ્વર્યં ભક્તિં  મુક્તિં  સુવિદ્યતામ્ ।
અસ્ય સ્તોત્રસ્ય પાઠેન સદાભીષ્ટમવાપ્નુયાત્॥
ઇતિ શ્રીધરસન્દેશઃ અથવા સિદ્ધાન્તરત્નાકરસ્ત્રોત્રં સમ્પૂર્ણમ્ ।

